
NA'AQTAXANAXAC MAYE ỸA'AXAT DA LATAXAC ANA NERE 

 

ANA’ANA NERE MAYE NTRALEGUETE NAUA MAICHE QARA’AQTAQA 

ANAMAYE SAUOQTAIQUE DA TAỸAUGA NA ÑAQPIOLEC, NSOXOPPI 

MAYE NTAUGA ANA PAXAGUENAXAQUI DA ITAXAỸAXAN QATAQ 

ỸILYIÑI NAUA MAICHE QARA'AQTAQA QAQ ỸAQTO’ ISHET DA 

IVIRA’A DA ITAUAN DA ỸOQTA ỸAỸATEN NA NERAGUECPI NAUA 

QARA’AQTAQA,  CAMAYE NATAQA’EN IUEN DA SAISHET DA 

NAÑAXAAÑE DA NAPAXAGUETEEGALO NAUA QARA’AQTAQA. 

SAỸATENAQTA DA HUO’O DA LQALAIC DA ỸOQTA 

QANAPAXAGUENALO, QAQ ỸOQO’OYE IUENO’ DA SAISHET DA 

ỸAXAAYIÑI QOME NAUA QARA’AQTAQA. 

 

ANA’ANA NERE NATAQA’EN ISHET DA ITAXAỸAXAN NA 

SHIỸAXAHUAPI MAỸE SAISHET DA IVIREUA’A ACA 

PAXAGUENAXAQUI; QALAXAYE DA NMETEN DA ITAXAỸAXAN NACHE 

ISHET DA ỸACONEGUET NATAQA’EN QOME. ANA’ANA NERE MAỸE 

YA’AXATTAC NA SHIGUIỸACPI, QATAQ NA MAỸOPI QAQ NE’ENAUA 

ỸALECTRAUO SHIGUIỸAC QATAQ NA MAỸO. MAICHE SO’OT NAUA 

LA’AQTAQA ÑE 'OONOLEC.  



 

SO QAÑAXAYE’ QATAQ  ASO HUAXAỸAXA. 

 

HUO’O SO NA’AQ SO SHIỸAXAUA MAYE QAỸAMAXALEC DA 

ILO’OGUE 'ENAUAC NA SHIGUIỸACPI MAYE HUETALEC ANA 'ALHUA.  

 

QAQ HUO’O SO NA’AQ NACHE ỸO’OT SO LQUIA’AXAC NACHE 

IQUIYEGEN 'ENAUAC DA ỸALECTAUA’A SE’ESO LQUI'AXAC. MAYE 

HUA’AGUE DA PIGUEM, SE’ESO LO’ONATAC NQUI'AXAC MAYE 

HUETOIGUI SO 'OONOLEC NA’AQ. QALAXAYE SO LAMAXASHEC 

SE’ESO SHIỸAXAUA MAYE LE’ENAXAT DA QOTO’; MASHE 

QAIQATO’OT DA 'ENAUAC ISOXON NA LAỹIPI SHIGUIỸACPI  DA 

ỸALECTAUA’A SE’ESO NQUI’AXAC.  

 

QAQ SAXANAXA QAICA  'OONOLEC NA’AQ  DA NVIREUO SO 

LALOXOQUI SO NQUI’AXAC. NACHE SO SHIỸAXAUA MAYE 

LO’ONATAC IỸAXANA SO QOTO’ NACHE ‘EETA’: ÑAQ QOQUELEC 

QOME ANA 'ALHUA NACHE 'AUSOXON CAM 'ANATENA’AGUET, DA 

ỸALECTAUA’A CA QARQUI'AXAC QONTE’. 

 

NACHE SO QOTO’ JEC QUELEC ANA 'ALHUA NACHE NATENA’AGUET 

SO QOÑEGAXANQALOI’ NACHE IQUIN 'EETA’: LA’ IYEC 'ENAI’ NAXA. 



 

NACHE SO QOÑEGAXANQALOI’ ỸASAT 'EETA’: LA’ IYEC  QAICA CAM 

CAMACHAQCA NAXA NDOTEEC DA SAATAC DA ÑETONAXAC DA NVI’ 

YE DALAXAIC NA’AQ. 

 

 

 

 

 

 

 

 

 

 

 

 

 

 

 

 

 

NACHE SO QOTO’ 'EETA’ DA LA’AQTAC: AỸEM NAMAQ  ÑE QOMI’ 

ILOTEGUETO YE NA’AQ MAYE LMA’ DA PIGUEM DA ISHET DA 

'AUALECTAUA’A CA LO’ONATAC LQUI’AXAC QONTE’.  



 

NACHE SO QOÑEGAXANQALOI’  ỸASAT  DA ỸALECTAUO NACHE SO 

QOTO’ HUQATOT SO QOÑEGAXANQALOI’ DA ISOXON CA 

NATENA’AGUET  NACHE SO QOTO’ QUETA DA LLIQUIAXAC DA 

DESOXONATAXAATAC.  

 

QAQ NACHE MASHE IME DA ISOXOOTAC 'ENAUAC NACHE 

ỸE’EGUELAQ. QAQ NACHE IVIREUGA SE’ESO NA’AQ  NACHE 

QANAMAQ SO QOTO’ QATAQ ASO NNOTAXAQUI SO ỸALECTAUOPI 

SE’ESO NQUI’AXAC MAYE HUA’AGUE DA PIGUEM QAQ SE’ESOPI 

ỸALECTAUO: QUIYOC, SAUAXAIC, HUOỸEM, QA’ALAQ, POTAI, 'ELE’, 

TAPINEC, QOÑEGAXANQALOI’,  TAQAQ, LASHENEC, QATAQ SO 

QAÑAXAYE’. QAQ ỸAGUEC SO LAỸIPI MAỸOPI MAYE ỸALECTAUO 

TAQA’EN.  

 



 

QAQ SOMAYEPI MASHE LAPOTA’A’T  DA IUATAIQUE SO 

NAMAXASHEC QOTO’ QATAQ ASO NOTAXAQUI. QAQ SO 

QAÑAXAYE’ MAYE TAỸAUA’A SO LAỸIPI DEUATAXAATAC, NACHE 

NATENA’AGUET SO HUAXAỸAXA QAQ NACHE VI’IGUET NACHE 



 

IQUIN 'EETA’: LA’ IYEC NACHE SO HUAXAỸAXA IQUIN SO 

QAÑAXAYE’: LA’ IYEC, QAQ NACHE LLECTEEC DA DENATAXAN 'EETA’: 

CAM 'AỸA’AGUE MAYE ỸATAQTA ỸAGUEC DA 'ARỸALAXA. 



 

 

 

NACHE SO QAÑAXAYE’ 'EETA’: QACHO’ SAISHETO’ DA 'AM 

QAIQUIYEGUEN DA 'AUALECTAUA’A CA NQUI’AXAC MAYE 

LO’ONATAC ÑE QOMI’ ILOTEGUETO YE NA’AQ. NACHE SO 

HUAXAỸAXA ỸE’ELAQPIGUI’ NACHE 'EETA’ SO LA’AQTAC: QAICA CA 

AỸEM ISOXON. 

 

 

 

 

 

 

 

NACHE SO QAÑAXAYE’ 'EETA’: QOLAQ SAXAỸA CA QARAỸEPI MAYE 

MASHIYE DEUATAXATAC, IUATAIQUE ACA NNOTAXAQUI. NACHE SO 

HUAXAỸAXA QATAQ SO QAÑAXAYE’ JE’C TAỸA YE QOỸECAPIGUIÑA 

DA NHUATAXANQA’, QALAXAYE SO IVIRA SE’ESO QOỸICAPIGUIÑA 

DA NHUATAXANQA’ QALAXAYE MASHIYE TOJLEC CHA’AYE MASHI YI 

QAYAUEC SO LAỸIPI SHIGUIỸACPI MAYE DEUATAXATACPI.  

 



 

NACHE SO HUAXAỸAXA 'EETA’: QAICA MASHI YE QOMI’ 

QAỸALATRAUEC QAQ NAGUI CAM SHENAQTEC CAM QANNOTAXAC.  

NACHE SO QAÑAXAYE’ 'EETA’: ÑAQ 'AQAPALOT NA IQOSOT NACHE 

QOM MASHI YE 'ANAỸAMAXATCHIGUIÑE NACHE QOLAQ, QAQ SO 

HUAXAỸAXA PARENAXANOT NA LQOSOT SO QAÑAXAYE’ ỸATAQTA 

ỸAGUEC DA  QAPALTEUO. NACHE SO QAÑAXAYE’ NAỸOSHEGUEM, 

QALAXAYE ỸAGUEC DA QAPA’ATTA SO HUAXAỸAXA NACHE ỸAGUEC 

DA NPOTTA DA LAỸOXOC  SOMAYE.  QAQ SO MAYEL IVIRDEUO QAQ 

NACHE IQUITAC SO ILOTEGUE’ ÑE LASOM NA PIGUEM. NACHE 'EETA 

SO QAÑAXAYE’: CHAQ HUA’AGUE CA NO’ONATAC NQUIA’AXAC  

 

 

QAQ NACHE QAỸA’AQTAXAREMA DA MASHI YE, IME NACHE SO 

HUAXAỸAXA DALEMATA NACHE ỸEGUEUA’A SO NOỸEC MAYE LAUO’ 

SO LO’ONATAC SE’ESO NQUI’AXAC QAQ NACHE PA’AỸAUO SE’ESO 

SHIỸAXAUA NACHE NATAQA’EN ỸAVIC. 

 

  

NACHE SO QAÑAXAYE’ DALEMATAỸA SO HUAXAỸAXA NACHE 

SAISHET DA IUATA’A, NACHE ÑE’EGUELAQ  NACHE SO HUAXAỸAXA 

PA’AỸA’AGUE DA PIGUEM NACHE ỸO’OTTAC SO LAÑEC, QAQ MASHE 

IVIRA’A DA ỸAGUEC DA LOGORAIC SO LO’ONATAC LAÑEC NACHE 

ỸAXATAUA’A  ASO 'EPAQ NACHE ỸAPAPIAXAT  ÑE LSHEENEC SO 



 

LAÑEC NACHE NASAXAÑA ANA ALHUA, IME NACHE LTAXA IMETEN 

ÑE LSHENEC SO LAÑEC NACHE HUO’O NA HUAGUI NA ALHUA.  

 

NACHE ỸAXACHIGUI NA LASOT NACHE PARENAXANIC. QAQ MASHE 

NAYEETAÑA ANA 'ALHUA MASHIYE YO’OQTA NA QUEUOTAPIGUI’PI 

MAYE MAICHE LAỸIPI SHIGUIỸACPI.  

 

 

 

 

NACHE NATENA’AGUET SO ‘ELE’PI NACHE IQUIITAPEC QALAXAYE 

SAQ ỸALEMAXAT DA LQUINAXANAXAC ‘EETA’: LA’  IYECPI 

NAMAXAÑE NASHEPPI QALTAQ DEQAQTA LACHAXAT.  

 

NACHE SO ‘ELE’PI DALEMATA NACHE QAÑE’EGUELAXA SO 

HUAXAỸAXA NACHE SO ‘ELE’PI NHUOXONALEC  DA QAINAGUI SO 



 

LAÑEC SO HUAXAỸAXA QAQ NACHE DACHIPI. QAQ NACHE NAJÑE SO 

HUAXAỸAXA ỸA’ALAXAGUET 'EETA’:  

 

ÑAQ  QAUO’OCHI CA ỸACANEC  NA’AATE QALATECHI QOME CA 

MAYE CHA’AYE MASHE ANACTA NA QAIUAXACHITA’AGUET NAXA 

LO’ONATAPECNA. 

 

  

  

 

 

 

 

 




